
Shri Divya Mangala Dhyanam

శ్రీదివ్యమఙ్గలాధ్యానమ్ 

(శ్రీసర్వమఙ్గలమఙ్గలా    శ్రీమహారాజ్ఞీ  రాజరాజేశ్వరీస్తోత్రధ్యానమ్  ।)
ఓం అస్య శ్రీమహారాజ్ఞీ  శ్రీరాజరాజేశ్వరీ  ధ్యానమహామన్త్రస్య
ఆనన్దదక్షిణామూర్తిః  ఋషిః । పఙ్క్తిః  ఛన్దః  ।
శ్రీరాజరాజేశ్వరీ  పరాదేవతా । ఏం బీజమ్ । సౌః శక్తిః । క్లీం  కీలకమ్ ।
మమ శ్రీమహారాజ్ఞీ  రాజరాజేశ్వరీ ప్రసాదసిద్ధ్యర్థే   జపే వినియోగః ।
అథ హృదయాదిషడఙ్గన్యాసః
ఓం హ్రీం  హృదయాయ నమః ।
ఓం శ్రీం  శిరసే స్వాహా ।
ఓం ఐం శిఖాయై వషట్ ।
ఓం హ్రీం  కవచాయహుం ।
ఓం శ్రీం  నేత్రత్రయాయ   వౌషట్ ।
ఓం ఐం అస్త్రాయ  ఫట్ ।
ఇతి హృదయాదిషడఙ్గన్యాసః  ॥
అథ కరన్యాసః ।
ఓం హ్రీం  అఙ్గుష్ఠాభ్యాం   నమః ।
ఓం శ్రీం  తర్జనీభ్యాం  నమః ।
ఓం ఐం మధ్యమాభ్యాం నమః ।
ఓం హ్రీం  అనామికాభ్యాం నమః ।
ఓం శ్రీం  కనిష్ఠికాభ్యాం  నమః ।
ఓం ఐం కరతలకరపృష్ఠాభ్యాం  నమః ।
ఇతి కరన్యాసః ॥
ధ్యానమ్ -

ఆరక్తాభాం త్రినేత్రాం   మణిమకుటధరాం రత్నతాటఙ్కరమ్యాం
హస్తామ్భోజైః  సపాశాఙ్కుశమదనధనుస్సాయకైః  విస్ఫురన్తీమ్ ।

ఆపీనోత్తుఙ్గవక్షోరుహపరివిలుఠత్తారహారోజ్జ్వలాఙ్గీం  

శ్రీదివ్యమఙ్గలాధ్యానమ్ 

ధ్యాయేత్ కామాఙ్గసంస్థామరుణిమవసనాం   ఈశ్వరీం ఈశ్వరాణామ్ ॥
ఓం

మానసపూజనమ్ అథవా పఞ్చోపచారపూజాః ।
లం పృథివ్యాత్మకం గన్ధం  కల్పయామి ।
హం ఆకాశాత్మకం పుష్పం సమర్పయామి ।
యం వాయ్యాత్మకం ధూపమాఘ్రాపయామి  ।
రం వహ్న్యాత్మకం దీపం దర్శయామి ।
వం అమృతాత్మకం నైవేద్యం  నివేదయామి ।
సం సర్వాత్మకం తామ్బూలం నివేదయామి ।
దేవ్యువాచ ।
దేవదేవ!మహాదేవ! సచ్చిదానన్దవిగ్రహ  !।
పఞ్చకృత్యపరేశాన! పరమానన్దదాయక ! ౧॥
శ్రీరాజరాజరాజేశీ యా శ్రీమత్త్రిపురసున్దరీ    ।
పరాపరమయీ విద్యా పరమానన్దరూపిణీ  ॥ ౨॥
తస్యా ధ్యానఞ్చ మన్త్రఞ్చ  పూజాం పూజకలక్షణమ్ ।
ఇదానీం శ్రోతుమిచ్ఛామీ  శ్రుతాని  బహుశః పురా ॥ ౩॥
మన్త్రాణి  కోటిసఙ్ఖ్యాతాన్యనేకాని  చ విస్తరాత్ ।
మన్త్రాణి  దుర్విజ్ఞేయాని  కో వా వేత్తి సమాసతః ॥ ౪॥
సర్వమన్త్రేషు  యత్సారం సర్వతన్త్రేష్వపి  ప్రభో  ।
బ్రహ్మవిష్ణుమహేశాద్యైరనిశం    యచ్చ జప్యతే ॥ ౫॥
యత్పూజ్యతే సదా సిద్ధైస్తద్వదస్వ   క్రమాదిహ  ।
అవాచ్యమపి యద్వాచ్యం యది తే కరుణా మయి ।
లక్షవారసహస్రాణి  వారితాపి పునః పునః ॥ ౬॥
శ్రీశివ  ఉవాచ -

స్త్రీస్వభావాన్మహాదేవి !పునస్త్వం పరిపృచ్ఛసి ।
షోడశాక్షరవిద్యాయా న్యాసస్సర్వార్థసాధకః  ॥ ౭॥
క్షయరోగాదిమృత్యుఘ్నం సర్వసౌభాగ్యవర్ద్ధనమ్  ।
ఇతః పూర్వం మయా నోక్తం గోప్యాద్గోప్యతరం  శివే ॥ ౮॥

శ్రీరాజరాజరాజేశీధ్యానం  సర్వోత్తమోత్తమమ్ ।
యేనాహమపియుద్ధేషు  దేవాసురజయీ సదా ॥ ౯॥
నిగమాగమకోటీనాం సారాత్సారతరం పరమ్ ।
తవ స్నేహాత్ప్రవక్ష్యామి భోగమోక్షప్రదం  నృణామ్ ॥ ౧౦॥
యజ్జ్ఞానాజ్జననీగర్భే   న పునర్జాయతే  పుమాన్ ।
అనేకకోటిబ్రహ్మాణ్డకోటీనాం   బహిరూర్ధ్వతః  ॥ ౧౧॥
సహస్రకోటివిస్తీర్ణసుధాసిన్ధోస్తు    మధ్యమే ।
రత్నద్వీపజగద్దీపే  శతకోటిప్రవిస్తరే   ॥ ౧౨॥
పఞ్చవింశతి తత్త్వాత్మ పఞ్చవింశతి వప్రకైః   ।
నవరత్నమయైస్తప్తహాటకాలఙ్కృతైః     శుభైః  ॥ ౧౩॥
అనేకకోటివితతైర్మణికుట్టిమమణ్డితైః     ।
జాతీచమ్పకపున్నాగకేతకీబకులాదిభిః ॥ ౧౪॥
బిల్వైశ్చ  సహకారైశ్చ  హల్లకైశ్చ   కదమ్బకైః  ॥ ౧౫॥
సర్వర్తుకుసుమైః  సర్వవాఞ్ఛితార్థఫలప్రదైః    ।
వసన్తమన్మథానేకరక్షితైః  పక్షిసఙ్కులైః  ॥ ౧౬॥
నదీనదసహస్రైశ్చ  సుధాధికరసోత్తరైః  ।
స్వర్నదీశతసాహస్రైః  కూలోద్యత్కల్పపాదపైః  ॥ ౧౭॥
స్వర్ణసారసహంసాలిలసత్సౌవర్ణపఙ్కజైః    ।
అన్యైశ్చ  వివిధైః  పక్షిలక్షైః పూర్ణైః  సలక్షణైః  ॥ ౧౮॥
శతయోజనమున్నమ్రైర్గోపురాట్టాలమణ్డపైః      ।
రవికోటిసమప్రఖ్యైశ్శోభితైర్మణితోరణైః     ॥ ౧౯॥
త్రిలక్షయోజనాయామచిన్తామణిగృహాఙ్గణే   ।
నవశక్తిలసద్రత్నపీఠే   తత్త్వమయే శుభే ॥ ౨౦॥
శతయోజనవిస్తారే శ్రీచక్రాన్తస్త్రికోణకే     ।
చతుఃపీఠాన్తరే బిన్దౌ చన్ద్రసూర్యాగ్నిమణ్డలే   ॥ ౨౧॥ (సూర్యాగ్నికోటిభే)
మహామాయాయవినకా మహితే సుబృహత్తరే ।
(లసదాసనషట్కోణే చతురాసనగర్భితే ॥ ౨౨॥)

పఞ్చబ్రహ్మాత్మకే  మఞ్చే సర్వతత్త్వమయామ్బుజే ॥౨౨॥ var సర్వతత్త్వమయే శుభే
సషడాననషట్కోణే చతురాననగర్భితే ।
చతుఃపీఠాన్తషట్త్రింశత్తత్త్వోద్యథంసతూలికే   ॥ ౨౩॥ (తుర్యపీఠాన్త)
సర్వవిద్యాసనే సర్వతేజోమయశుభాస్తరే ।
కోటికన్దర్పలావణ్యశివవామాఙ్కవాసినీమ్  ॥ ౨౪॥
ఏకకాలోదితానేకకోటికోట్యర్కపాటలామ్ ।
జపాకుసుమశఙ్కాశామజపామజపాత్మికామ్ ॥ ౨౫॥
ప్రభాపాటలితానేకకోటిబ్రహ్మాణ్డమణ్డలామ్     ।
దాడిమీకుసుమాకారాం కుఙ్కుమారుణవిగ్రహామ్  ॥ ౨౬॥
బాలార్కకోటిప్రభాం  త్ర్యక్షాం  బాలేన్దుమకుటోజ్జ్వలామ్   ।
అచఞ్చలతడిత్కోటిప్రభాం  పిఙ్గలవాససమ్  ॥ ౨౭॥
సమావృత్తసువృత్తోరుజఘనస్థలమణ్డలామ్   ।
కోటీరకోటిఘటితసుధాకరకరాప్లుతామ్  ॥ ౨౮॥
ఫాలభూతిలకీభూతలోచనాం కామలోచనామ్ ।
కటాక్షసరణీనిర్యత్కరుణాపూర్ణవీక్షణామ్  ॥ ౨౯॥
సూర్యేన్దుమణ్డలాకారాం   మణితాటఙ్కమణ్డితామ్  ।
శుక్రాకారసమాకారనాసాభరణభాసురామ్  ॥ ౩౦॥
దాడిమీబీజసన్దోహసన్దేహరత్నావలిమ్   ।
వీణారవఘృణాదాయినిజవాణీగుణోదయామ్ ॥ ౩౧॥
కర్పూరవీటికాగన్ధసుగన్ధితదిగన్తరామ్   ।
మణిదర్పణదర్పఘ్నకపోలఫలకప్రభామ్  ॥ ౩౨॥
ప్రసన్నవదనామ్భోజాం  సమన్దహసితేక్షణామ్  ।
మణిమఙ్గలసూత్రేణ   విలసత్కమ్బుకన్ధరామ్  ॥ ౩౩॥
శ్రీతకల్పలతీభూతభుజవల్లీచతుష్టయామ్    ।
రత్నాఙ్గులీయనివహోజ్జ్వలదఙ్గులిపల్లవామ్     ॥ ౩౪॥
తారహారత్సరీభాస్వత్స్తనహాటకభూధరామ్  ।
కుచభారనమన్మద్ధ్యత్రివలీలలితోదరామ్   ॥ ౩౫॥

అనర్ఘరత్నఖచితరశనాజఘనస్థలామ్   ।
సువృత్తజఙ్ఘోరుకాణ్డాం   గూఢగుల్ఫాం గుడాలకామ్ ॥ ౩౬॥
శిఞ్జానమణిమఞ్జీరమఞ్జుపాదాబ్జమఞ్జులామ్      ।
రత్నగ్రైవేయవలయముకుటాఙ్గదకఙ్కణామ్   ॥ ౩౭॥
సునిర్మలావృత్తనాభిరోమరాజివిరాజితామ్ ।
కమ్బుకణ్ఠీం  సునాసాఢ్యాం బిమ్బోష్ఠీముడుపాననామ్  ॥ ౩౮॥
సర్వశ‍ృఙ్గారవేషాఢ్యాం  సర్వాభరణభాసురామ్ ।
చన్దనాగరుకస్తూరీమృగనాభిసుగన్ధినీమ్   ॥ ౩౯॥
కారణేశశిరోరత్ననిఘృష్టచరణామ్బుజామ్  ।
పఞ్చప్రేతాసనారూఢాం  పఞ్చప్రవణవరూపిణీమ్  ॥ ౪౦॥
సృష్టిస్థిత్యపసంహారతిరోధానానుగ్రహోద్యతామ్    ।
షోఢాన్యాసమహాభూషాం షోడశార్ణస్వరూపిణీమ్  ॥ ౪౧॥
ఇచ్ఛాజ్ఞానక్రియానన్దచిత్పఞ్చకవిలాసినీమ్    ।
ప్రపఞ్చాదిజగన్మూర్తిం  మన్త్రదైవతమాతృకామ్   ॥ ౪౨॥
సప్తకోటిమహామన్త్రరూపిణీం  చిత్స్వరూపిణీమ్ ।
శడధ్వసౌధశ‍ృఙ్గారవిహారరసపేశలామ్  ॥ ౪౩॥
షడ్విధైక్యానుసన్ధానపరచిద్ధామ్ని    సంస్థితామ్  ।
షడమ్భోరుహచక్రాన్తస్ఫూర్జత్సౌదామినీప్రభామ్     ॥ ౪౪॥
షడ్వక్త్రగజవక్త్రాభ్యాం   పార్శ్వయోరుపశోభితామ్ ।
అణిమాద్యావృతామాద్యామణిమాద్యష్టసిద్ధిదామ్   ॥ ౪౫॥
సకృత్స్మరణమాత్రేణ  విరిఞ్చాదిపదప్రదామ్  ।
కల్యాణగుణసమ్పన్నాం నిత్యకల్యాణదాయినీమ్ ॥ ౪౬॥
సర్వమఙ్గలదాం  దేవీం సర్వమఙ్గలవిగ్రహామ్   ।
అనేకజన్మసంసిద్ధసుకృతారాధ్యపాదుకామ్  ॥ ౪౭॥
సర్వలోకైకజననీం  సర్వలోకైకనాయికామ్  ।
సచామరాభ్యాం శ్రీవాగ్భ్యాం  పార్శ్వయోరుపజీవితామ్ ॥ ౪౮॥
మన్త్రిణీదణ్డినీనీతివిధానాకర్ణనోత్సుకామ్    ।
కలాచీవీటికాచ్ఛత్రభృఙ్గారాదర్శపాదుకామ్   ॥ ౪౯॥

మణివీణాం శుకం శారీం తాలవృన్తం కమణ్డలుమ్  ।
పానపత్రం  స్వర్ణవేత్రం   పూర్ణస్వర్ణఘటద్వయమ్   ॥ ౫౦॥
జయకాహలికాభేరీశఙ్ఖదున్దుభిమద్దలామ్    ।
దివ్యాని ధూపపాత్రాణి  తథా సౌవర్ణదీపికాః  ॥ ౫౧॥
బిభ్రతీభిశ్చ  బాలాన్నపూర్ణతారాభిరావృతామ్  ।
గాయత్ర్యా  చైవ  సావిత్ర్యా  సిద్ధలక్ష్మ్యాదిశక్తిభిః   ॥ ౫౨॥
వాగ్వాదిన్యా నకుల్యా చ తురఙ్గారూఢయాఽఽవృతామ్  ।
సమ్పత్కర్యా చ సామ్రాజ్యలక్ష్మ్యా  చ కురుకుల్యయా ॥ ౫౩॥
పద్మవత్యా రేణుకయా భీమవత్యా చ దుర్గయా  ।
నీలకర్ణ్యా  మహాకాల్యా భద్రకాల్యా  చ భద్రయా  ॥ ౫౪॥
గఙ్గాద్యాభిస్సరిద్భిశ్చ  మాతృభిశ్చ సుసేవితామ్ ।
మహాషోడోదితాశేషదేవతాగణసేవితామ్ ॥ ౫౫॥
గణేశగ్రహనక్షత్రయోగినీరాశిరూపిణీమ్   ।
పఞ్చాశత్పీఠమధ్యస్థాం  పఞ్చాశద్వర్ణరూపిణీమ్  ॥ ౫౬॥
నవచక్రాత్మికాం  దేవీం నవచక్రాధిదేవతామ్  ।
నిత్యానన్దమయీం  నిత్యాం నిత్యషోడశికాన్వితామ్ ॥ ౫౭॥
ఓడ్యాణపీఠనిలయాం గురుమణ్డలమణ్డితామ్   ।
అనేకయోగినీవృన్దైరణిమాద్యైర్మహోజ్జ్వలైః     ॥ ౫౮॥
కోటికోటిప్రభేదైశ్చ   బాలార్కద్యుతిసన్నిభైః  ।
చతుస్సమయదేవీభీ షడ్విధైర్యోగినీగణైః   ॥ ౫౯॥
షడ్దర్శనాధిదేవైశ్చ   షడామ్నాయాధిదైవతైః   ।
చతురాయతనోద్భాసి గణేశార్కహరీశ్వరైః  ॥ ౬౦॥
నవావరణదేవీభిర్న్నవధాయోగినీగణైః  ।
సేవితామరుణానేకకోటికోట్యర్కపాటలామ్ ॥ ౬౧॥
అనేకకోటిభిశ్చైవ  బాలార్కాయుతసన్నిభైః  ।
బ్రహ్మాణీకోటిసహితైర్బ్రహ్మకోటిభిరావృతామ్   ॥ ౬౨॥
నామపారాయణోద్యుక్తైర్ల్లక్ష్మీనారాయణైః    స్తుతామ్ ।

జ్వలన్మన్యుభిరత్యుగ్రైః  శతరుద్రీయసంజ్ఞితైః    ॥ ౬౩॥
రుద్రాణీకోటిసహితై  రుద్రకోటిభిరావృతామ్  ।
అనేకాఘోరశరభైర్బడవానలభైరవైః    ॥ ౬౪॥
దుర్గాభిః  కాలికాభిశ్చ మహాకాల్యైశ్చ  సంవృతామ్ । మాకాలీభిశ్చ
గణపైర్వీరభద్రైశ్చ   వటుకైః  క్షేత్రపాలకైః   ॥ ౬౫॥
సుకుమారైః  కుమారైశ్చ  తథా హరిహరాత్మజైః  ।
అనేకకోటిదిక్పాలైశ్చన్ద్రార్కవసుకోటిభిః   ॥ ౬౬॥
సనకాద్యైశ్చ  యోగీన్ద్రైః  సప్తర్షీణాఞ్చ  కోటిభిః ।
నారదాదిసురర్షీణాం  కోటిభిః పరిసేవితామ్ ॥ ౬౭॥
అప్సరోయక్షగన్ధర్వకిన్నరాణాఞ్చ  కోటిభిః ।
కోటిభిర్గుహ్యకానాఞ్చ  సవిద్యాధరకోటిభిః ॥ ౬౮॥
శఙ్ఖపద్మనిధీనాఞ్చ  కోటిభిః పరిసేవితామ్ ।
భైరవీభైరవానేకకోటికోటిభిరావృతామ్   ॥ ౬౯॥
సురాసురాణాం కోటీనాం కోటిభిః పరిసేవితామ్ ।
సర్వమన్త్రమయీం  దేవీం సచ్చిదానన్దరూపిణీమ్  ॥ ౭౦॥
ఇచ్ఛాజ్ఞానక్రియారూపామిచ్ఛాకలితవిగ్రహామ్    ।
పరాదివైఖరీరూపాం  మహామాయాం పరాత్పరామ్ ॥ ౭౧॥
మహాలక్ష్మీం మహాదేవీం మహాత్రిపురసున్దరీమ్   ।
జగదాహ్లాదజననీం  జగత్సఙ్కల్పవిగ్రహామ్  ॥ ౭౨॥
జగదుజ్జీవనోద్యుక్తాం  జగద్రఞ్జనకారిణీమ్   ।
రాజరాజేశ్వరాఙ్కస్థాం  రాజరాజేశ్వరీం శివామ్ ॥ ౭౩॥
ఏవం ధ్యాయేత్పరాశక్తిం హృది శ్రీచక్రరూపకే   ।
పూర్వోక్తన్యాసశుద్ధాత్మా  సాత్మాభేదేన భావయేత్ ॥ ౭౪॥
అన్తర్యాగ్రక్రమేణైవ    సిద్ధదైవసమన్వితః   ।
రక్తామ్బరస్రగాలేపో  రక్తభూషణభూషితః ॥ ౭౫॥
లాక్షారుణగృహే స్థిత్వా  పూజాం కుర్యాత్ సమాహితః ।
ఆవాహనాదిభేదైశ్చ  దశముద్రాః  ప్రదర్శయేత్  ॥ ౭౬॥

సౌభాగ్యదణ్డినీముద్రాం   రిపుజిహ్వాగ్రయన్త్రిణీమ్   ।
శక్తిసఞ్చలనం  కుర్యన్ముఖవేష్టనమాచరేత్  ॥ ౭౭॥
యథాశక్తి జపేద్విద్వాన్ శ్రీవిద్యాం  సర్వసిద్ధిదామ్  ।
శాక్తఞ్చ తిలకం కుర్యాత్ శక్తిలక్షణచిహ్నితమ్ ॥ ౭౮॥
పునః సౌవర్ణయా  చైవ  గలోర్ధ్వం  విన్యసేద్బుధః ।
వ్యాపకాన్తేయోనిముద్రాం  ముఖే క్షిప్త్వాభివాదయేత్ ॥ ౭౯॥
సంహారఞ్చ తతః సృష్టిం  స్థితిన్యాసం  సమాచరేత్ ।
ఋష్యాదికన్యాసజాలం షడఙ్గన్యాసమాచరేత్  ॥ ౮౦॥
బ్రహ్మరన్ధ్రే   న్యసేత్పూర్వం మణిబన్ధద్వయే  తథా ।
లలటేఽనామికాం కృత్వా త్రైలోక్యస్యాప్యహం  ప్రభుః  ॥ ౮౧॥
గురూపదిష్టమార్గేణ   ప్రాణాయామం  సమాచరేత్ ।
క్రమపూజాపరో  మన్త్రీ శ్రీచక్రార్చనపూర్వకమ్   ॥ ౮౨॥
బిన్దుబిన్దుద్వయారూఢం   హార్దయోనిస్వరూపకమ్  ।
మహాకామకలారూపమాత్మానం భావయేత్సుధీః ॥ ౮౩॥
సమ్పూర్ణాఞ్చిన్తయేద్విద్వాన్  బ్రహ్మరన్ధ్రారుణప్రభామ్    ।
ద్రవత్సుతాషోడశార్ణాం   సర్వసౌభాగ్యదాం స్మరేత్ ॥ ౮౪॥
షోడశార్ణమహామన్త్రం   మన్త్రరాజోత్తమోత్తమమ్  ।
సకృత్స్మరణమాత్రేణ  కోటిజన్మాఘనాశనమ్ ॥ ౮౫॥
మహాపాతకకోటీనాం మార్జనం  స్మృతిమాత్రతః  ।
ఉపవాతకదౌర్భాగ్యశమనం భుక్తిముక్తిదమ్ ॥ ౮౬॥
విషరోగాదిదారిద్ర్యమృత్యుసంహారకారకమ్  ।
సప్తకోటిమహామన్త్రపారాయణఫలప్రదమ్   ॥ ౮౭॥
చతుఃసముద్రపర్యన్తభూదానఫలదం   శివే!।
సహస్రకోటిగోదానఫలదం  స్మృతిమాత్రతః  ॥ ౮౮॥
కోట్యశ్వమేధఫలదం జరామృత్యునివారణమ్ ।
కిం పునర్బహునోక్తేన శివసాయుజ్యదాయకమ్ ॥ ౮౯॥
ఘుటికా పాదుకా సిద్ధిః  ఖేచరత్వాదిదాయకమ్ ।

బ్రహ్మవిష్ణుమహేశాద్యైర్జప్యం     తత్పదసిద్ధయే  ॥ ౯౦॥
తద్రూపాద్దేశికాల్లబ్ధం     షోడశార్ణం  మహామనుమ్ ।
సహస్రం  ప్రజపేద్విద్వాన్  త్రిశతం  శతమేవ వా ॥ ౯౧॥
స జీవన్ముక్త ఏవ స్యాత్సర్వసౌభాగ్యసున్దరః  ।
చతుఃషష్టికలాపూర్ణహృదయః   సదయోదయః ॥ ౯౨॥
శ్రీగురోః  పాదుకాంమూర్ధ్ని  శ్రీచక్రం   హృది దేవతా ।
శ్రీవిద్యా  యస్య జిహ్వాగ్రే స సాక్షాత్పరమః శివః ॥ ౯౩॥
సహస్రారసుధాక్షిప్తషడమ్బురుహమణ్డలః   ।
ఆచన్ద్రతారకస్థాయి   నిజవంశయశోజ్జ్వలః  ॥ ౯౪॥
శ్రీచక్రదేవీ   శ్రీనాథస్వాత్మానమైక్యమాదిశేత్   ।
త్రైలోక్యమరుణం  ధ్యాత్వా శ్రీవిద్యాం  యో జపేత్సుధీః ॥ ౯౫॥
సయోగీ కృతకృత్యశ్చ చరాచరగురుర్భవేత్ ।
సిద్ధచారణగన్ధర్వయక్షరక్షోగణైః    స్తుతః ॥ ౯౬॥
సమస్తభూతప్రేతాదికృత్యాకృత్యవిభఞ్జనః   ।
జఙ్గమస్థావరోద్భూతవిషవిద్రావకోవిదః    ॥ ౯౭॥
దివ్యమఙ్గలకల్యాణగుణరత్నైరలఙ్కృతః   ।
మృతసఞ్జీవకో యోగీ మహాద్భుతచరిత్రభూః  ॥ ౯౮॥
విచరత్సకలాన్ లోకాన్ నిగ్రహానుగ్రహక్షమః   ।
మహాలక్ష్మీమయోభూత్వా లక్ష్మీవృన్దైశ్చ  సేవితః ॥ ౯౯॥
భుఞ్జానో  వివిధాన్ భోగాన్మూర్తిమానివ మన్మథః ।
చరాచరగురుర్యోగీ సాక్షాచ్ఛివ ఇవాపరః ॥ ౧౦౦॥
రాజరాజేశ్వరీరూపో రాజరాజాదివన్దితః  ।
కులకోటిం సమృద్ధృత్య  దేవీసాయుజ్యమాప్నుయాత్ ॥ ౧౦౧॥
॥ ఇత్యుమామహేశ్వరసంవాదే రాజరాజేశ్వరీతన్త్రే మోక్షప్రదే
దివ్యమఙ్గలాధ్యానం  సమ్పూర్ణమ్  ॥
లం పృథివ్యాత్మికాయై శ్రీరాజరాజేశ్వర్యై   గన్ధం  కల్పయామి । నమః ।
హం ఆకాశాత్మికాయై శ్రీరాజరాజేశ్వర్యై   పుష్పం సమర్పయామి । నమః ।

శ్రీదివ్యమఙ్గలాధ్యానమ్ 

యం వాయవ్యాత్మికాయై శ్రీరాజరాజేశ్వర్యై   ధూపమాఘ్రాపయామి  । నమః ।
రం వహ్న్యాత్మికాయై శ్రీరాజరాజేశ్వర్యై   దీపం దర్శయామి । నమః ।
వం అమృతాత్మికాయై శ్రీరాజరాజేశ్వర్యై   నైవేద్యం  నివేదయామి । నమః ।
సం సర్వాత్మికాయై శ్రీరాజరాజేశ్వర్యై   తామ్బూలం నివేదయామి । నమః ।

